
PEREFRAZALARNI 
O‘RGANISH JARAYONIDAGI 
ILMIY YONDASHUVLAR VA 

ULARNING XUSUSIYATLARI

Yuldasheva Dilnoza Bekmurodovna
Samarqand iqtisodiyot va servis instituti “O‘zbek tili va adabiyoti” 

kafedrasi mudiri filologiya fanlari bo‘yicha falsafa doktori (PhD) dotsent

Annotatsiya: Maqolada perifrazaning tilshunoslikdagi o‘rni va uning rivojlanish tarixi haqida batafsil ma’lumot beriladi. 
Maqolada, avvalo, perifrazaning ta’rifi hamda uning lug‘aviy, grammatik va uslubiy xususiyatlari ko‘rib chiqiladi. Muallif 
fikriga ko‘ra, perifrazalar boy ma’nosi va o‘ziga xos uslubi bilan adabiy tilning rivojlanishiga katta ta’sir ko‘rsatgan. Shu-
ningdek, maqolada perifrazaning o‘rganilishi jarayonida yuzaga kelgan ilmiy qarashlar va metodologik o‘zgarishlar yori-
tiladi.

Kalit so‘zlar: so‘zning o‘z va ko‘chma ma’nosi, ifoda-tasvir vositalari, ko‘chimlar, troplar, perifraza, perifraz, parafraza, 
tasviriy ifoda, perifrazalarning metonimiya va metafora bilan munosabati, perifrazaning grammatik xususiyatlari, peri-
frazaning uslubiy xususiyatlari.
Abstract: The article provides detailed information about the role of periphrasis in linguistics and the history of its develop-
ment. Initially, it explores the definition of periphrasis, as well as its lexical, grammatical, and stylistic features. According 
to the author, periphrasis has had a significant impact on the development of literary language due to its rich meaning 
and unique style. The article also highlights scientific views and methodological changes that emerged during the study 
of periphrasis.

Key words: direct and figurative meaning of the word, means of expression, metaphors, tropes, periphrasis, paraphrase, 
figurative expression, relationship of periphrasis with metonymy and metaphor, grammatical features of periphrasis, sty-
listic features of periphrasis.
Аннотация: В статье представлены подробные сведения о роли перифраза в языкознании и истории его раз-
вития. Вначале рассматриваются определение перифраза, а также его лексические, грамматические и стилисти-
ческие особенности. По мнению автора, перифраз с его богатым смыслом и неповторимым стилем оказал значи-
тельное влияние на развитие литературного языка. В статье также освещаются научные взгляды и методические 
изменения, возникшие в процессе изучения перифраза.

Ключевые слова: прямое и переносное значение слова, средства выражения, метафоры, тропы, перифраз, 
парафраз, образное выражение, связь перифраза с метонимией и метафорой, грамматические особенности 
перифраза, стилистические особенности перифраза.

KIRISH
So‘z ma’nosining kengayishi va ko‘chgan holda qo‘llanilishi tilning, ayniqsa, lug‘at tarkibining boyligini oshi-

ruvchi omillardan biridir. So‘zning ko‘chma ma’noda qo‘llanishi – lug‘at boyligini ko‘rsatuvchi, uslub ravonligi va 
ifoda mazmundorligini ta’minlovchi, obrazlilik yaratishga xizmat qiluvchi muhim vositadir.

Tasviriy ifoda ko‘proq ot va sifat turkumiga mansub. Ba’zan ikki predmetga bitta tasviriy ifoda (aql gimnas-
tikasi – matematika, shaxmat) yoki bitta predmetga ikkita tasviriy ifoda qo‘llanilishi (zangori ekran, oynayi jahon 
– televizor) mumkin [1, 191–192].

MAVZUGA OID ADABIYOTLAR SHARHI
Abituriyentlar uchun mo‘ljallangan “Zamonaviy ona tili” deb nomlanuvchi mavzulashtirilgan lug‘atda “tasviriy 

ifoda” atamasiga yuqoridagi berilgan ta’rif-u izohlar aynan takrorlanadi [2, 83–84].
Umuman olganda, tilshunoslik va adabiyotshunoslikda, shu fanlarga doir o‘zbek tilida nashr etilgan darslik va 

o‘quv qo‘llanmalarida, lug‘atlarda perifrazalarga berilgan ta’riflarda aniqlik va bir xillik yetishmaydi. Ularning asosiy 
qismi ruscha lug‘atlar va qo‘llanmalardagi fikr-mulohazalarning biroz o‘zgartirilgan tarjimasidan boshqa narsa emas. 

Bunga ishonch hosil qilish uchun quyida keltirilgan ta’rifu tavsiflarning ayrimlarini o‘zaro qiyoslashning o‘zi kifoya: 
“Kishilarning otlarini yoki boshqa predmetlarning nomini to‘g‘ridan-to‘g‘ri gapirmasdan, ularni turli xil so‘z yoki 
tasviriy iboralar vositasida bayon qilishga perifraza deyiladi” [3, 87].

“Narsa va hodisalarning nomlarini ularning muhim belgi yoki xususiyatini tasvirlab ko‘rsatuvchi vositalar 
yordamida bayon qilish perifraza deyiladi” [4, 107].

“Perifraza, perifraz (yun. periphrasis – tasviriy ifoda, kinoya, istiora) – borliqdagi narsa va voqealarning 
nomini to‘g‘ridan-to‘g‘ri atamasdan, ularni bilvosita, ya’ni turli xil so‘z va tasviriy iboralar bilan ifodalash, majoziy 
ifodalardan biri (mas., “sher” o‘rnida “hayvonlar shohi”, “paxta” o‘rnida “oq oltin”, Alisher Navoiy o‘rnida “o‘zbek 
adabiy tilining asoschisi” iboralarining qo‘llanilishi). Perifrazada tasvirlanayotgan tushunchaning ayni matn va 
vaziyat uchun eng muhim sifati, belgisi, xususiyati birinchi o‘ringa qo‘yiladi. Perifrazaning asosiy vazifasi – 
matnning ifodaviyligi, bayonning ta’sirchanligini oshirishdir.

TADQIQOT METODOLOGIYASI
Perifrazalar, asosan, badiiy adabiyot tilida, publitsistik va og‘zaki nutqda uchraydi, ilmiy nutqda esa tasviriy-

likdan xoli bo‘ladi va termin sifatida qo‘llanadi. Funksional jihatdan perifrazaning ikki turi farqlanadi: hamma 
tomonidan qabul qilingan, hamma tushunadigan perifrazalar (frazeologizmlar, hikmatli iboralar) va vaziyatga 
bog‘liq bo‘lgan, mazmuni va ma’nosi muayyan matndagina aloqador bo‘lgan individual perifrazalar (bularning 
ba’zilari izchil qo‘llanish natijasida birinchi turdagi perifrazalar qatoriga o‘tadi). Shu bilan birga, badiiy, obrazli 
perifrazalar (oq oltin – paxta, zangori olov – gaz, po‘lat qush – samolyot kabi) va mantiqiy perifrazalar (masalan, 
evfemizmlar, tabular) o‘zaro farqlanadi. Aksariyat perifrazalar otli birikmalar bo‘lib, metafora, metonimiya, sinek-
doxa singari ko‘chimlar asosida yuzaga keladi [5, 43–44].

“Perifraz – majozlarning bir turi bo‘lib, nutqning ifodaviyligini oshirish maqsadida predmet, odam, voqea- 
hodisalar nomini ularning ma’nosini, xususiyatlarini ifodalovchi boshqa so‘z iboralari bilan almashtirish usuli. 
Masalan, “burgut” so‘zi o‘rniga – “qushlar podshosi”, “O‘zbekiston” so‘zi o‘rniga – “oq oltin koni”, “paxtakor” so‘zi 
o‘rniga – “oltin qo‘llar” so‘zlarining qo‘llanishi perifrazalardir” [6, 160; 229].

TAHLIL VA NATIJALAR
Rus poeziyasida qo‘llangan ot perifrazalarning ilmiy tahlili bilan maxsus shug‘ullangan L.N. Sinelnikova 

talqiniga ko‘ra, “perifraza – ilmiy, emotsional-ekspressiv birlikdir. U badiiy nutqda, ayniqsa poeziyada, minimal 
leksik vosita bilan maksimal ta’sirchanlikni qo‘lga kiritish imkonini beradi” [7, 8].

A. Kvyatkovskiy perifrazalarni “kengaytirilgan, yopiq metonimiyalar” deb nomlagan edi [8, 209].
X. R. Kurbatov esa perifrazalarda ham metaforaga, ham metonimiyaga yaqin holatlar mavjudligini ta’kidlab, 

tabularning evfemizmlar bilan almashtirish hodisasini ham perifrazalarning bir ko‘rinishi deb hisoblagan edi [9, 93]. 
Mazkur tilshunos olim Sh. Balli esa bu hodisani “fikrning keng shaklda takrorlanishi odatdagi terminologiyada 
perifraza deyiladi” [10, 126], – deb ta’riflaydi.

I. V. Arnold ham perifrazani predmet, voqea-hodisaning nomini uning biror xarakterli xususiyatini ta’kidlab 
ko‘rsatishga xizmat qiluvchi tasviriy oborot bilan almashtirish san’atiga asoslangan trop (ko‘chim), deb 
hisoblaydi [11, 88].

F. Salayev, G. Qurboniyozov tomonidan tuzilgan “Adabiyotshunoslik atamalarining izohli so‘zligi”da bu 
tasviriy vosita uchun “perifraz” atamasi qo‘llanib, quyidagicha izohlangan: “Perifraz – (yunoncha periphrasis 
– yaqin gapiraman) tasvirlanayotgan narsa, tushuncha yoki insonni o‘z nomi bilan emas, unga xos belgi, xusu-
siyat nomi bilan atashga asoslangan ko‘chim turi. Masalan: Ohang varaqlaydi dunyoni, // Dunyo – o‘qilmagan 
bir kitob (R. Parfi).

Perifraza she’riy nutqqa tasviriylik va ta’sirchanlik bag‘ishlaydi, she’rxonning badiiy didini o‘stiradi, tevarak-
dagi narsa va hodisalar mohiyatiga qiziqishni oshiradi” [12, 182–183].

Shoir Uyg‘unning urush davrida yaratilgan “Qarg‘ish” she’rida vatandoshlarning bosqinchilarga bo‘lgan 
nafrati ushbu tasviriy vosita orqali yanada qabariq va ta’sirchan ifodasini topgan:

Ket! Yo‘qol, Gulshanni ezma! // Toptama bog‘imni mol. // Bulg‘ama, hayvon, kasofat, // Lolazorimdan yo‘qol!
M. Yo‘ldoshevning ta’kidlashicha, “parafraza (ayrim adabiyotlarda perifraz, parifraza) deb ataluvchi tasviriy 

ifodalar ham badiiy nutqning emotsional-ekspressivligini ta’minlovchi uslubiy vositalardan hisoblanadi. Para-
fraza deb narsa, hodisani o‘z nomi bilan emas, ularni xarakterlovchi belgi-xususiyatlari asosida tasviriy yo‘l 
bilan ifodalashga aytiladi. Shuni unutmaslik kerakki, har qanday narsa-hodisa nomini boshqa ibora bilan 
aytaverish kutilgan effektni bermaydi. Atalayotgan hodisa bilan yangi nom-ibora o‘rtasida muayyan mazmuniy 
aniqlik bo‘lishi lozim. Masalan: uchuvchilar – samo lochinlari, akula – suv osti hukmdori, she’r – hayvonlar 
sultoni, Samarqand – Sharq darvozasi, teatr – ma’naviyat o‘chog‘i, yoshlik – sevgi fasli kabi” [13, 82].

S. Sultonsaidova va O‘. Sharipovaning “O‘zbek tili stilistikasi” nomli o‘quv qo‘llanmasida bu trop turi 
“perifraz” deb nomlanib, quyidagicha izohlangan: “Perifraz – bu grekcha so‘z bo‘lib, atrof, boshqacha gapi-
raman degan ma’nolarni bildiradi. Narsa va hodisalarning nomlarini ularning muhim belgi yoki xususiyatini 
tasvirlab ko‘rsatuvchi vosita yordamida bayon qilish – perifraz deyiladi. Masalan: Sohibqiron bobokalonimiz – 
deganda ko‘z oldimizga Amir Temur keladi. Yoki yana bir misol: tibbiyot olamining asoschisi – Ibn Sino” [14, 72–73]. 
Bu misollarda Sohibqiron bobokalonimiz, tibbiyot olamining asoschisi perifrazlardir. Bunday perifrazlar nutqda 
ko‘plab ishlatiladi: g‘azal mulkining sultoni – Alisher Navoiy, shodlik va baxt kuychisi – Hamid Olimjon, yor va 
diyor kuychisi – Zahiriddin Muhammad Bobur, Qadimgi So‘g‘diyonaning markazi – Samarqand kabilar.

XULOSA
Ko‘rinadiki, misollardagi nomlarni izohlovchi jumlalar bilan nomlar o‘rtasida mazmuniy jihatdan qandaydir 

yaqinlik va bog‘liqlik sezilib turibdi. Shundan kelib chiqqan holda, biror nomni har qanday so‘z yoki birikma bilan 
izohlash to‘g‘ri bo‘lavermaydi, deb aytish kerak.

Bunday ta’rif-u tavsiflarni yana keltirish mumkin. Ularning barchasi bilan tanishuv predmet, hodisa yoki 
insonni perifraza yoki perifraz bilan nomlash faqat ot so‘z turkumiga xos ekan degan fikrga olib keladi. Lekin 
inson juda qadimdan predmetning belgisi, holati va harakatini boshqacha nomlab, frazemalar bilan ham ifodalab 
kelgan. Masalan, “sezgir” so‘zi ma’no jihatdan “yer tagida ilon qimirlasa, biladigan” frazemasiga, “zabardast”, 
“pahlavon” so‘zlari esa “tog‘ni ursa, talqon qiladigan” frazemasiga mos keladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Ta’limda menejment

